
ХОRIJIY TAJRIBALAR ASOSIDA DUKKAKLI 
DON MAHSULOTLARINI YETISHTIRISHNI 
DAVLAT TOMONIDAN QO‘LLAB-QUVVATLASH 
YO‘NALISHLARI (HINDISTON TAJRIBASI 
MISOLIDA)

Mirsayd Xudaybergenov 
Qoraqalpoq davlat universuteti mustaqil tadqiqotchisi

Annotatsiya. Mazkur maqolada dukkakli don mahsulotlarini yetishtirishni rivojlantirishda xorijiy davlatlar tajribasining 
ahamiyati tahlil qilingan. Xususan, Hindistonda dukkakli don ekinlarini yetishtirishni davlat tomonidan qo‘llab-quvvatlash 
mexanizmlari, fermerlarni iqtisodiy rag‘batlantirish tizimlari va bozor infratuzilmasi o‘rganilgan. Tadqiqotda minimal qo‘llab-
quvvatlash narxi (MSP), elektron savdo platformalari, ilmiy tadqiqot muassasalari faoliyati hamda fermerlar uyushmalari 
rolini ahamiyati tahlil qilingan. Shuningdek, mazkur tajribaning O‘zbekistonda dukkakli don mahsulotlarini yetishtirishni 
rivojlantirish va agrar siyosatni takomillashtirishdagi amaliy ahamiyati asoslab berilgan.

Kalit soʻzlar: dukkakli don mahsulotlari, agrar siyosat, oziq-ovqat xavfsizligi, minimal qo‘llab-quvvatlash narxi (MSP), 
fermer xo‘jaliklari, agrar bozor, elektron savdo platformasi, agrar infratuzilma.
Abstract. This article analyzes the importance of foreign countries’ experience in the development of pulse crop production. 
In particular, the mechanisms of state support for pulse production in India, systems of economic incentives for farmers, 
and market infrastructure are examined. The study analyzes the role of the Minimum Support Price (MSP), electronic 
trading platforms, research institutions, and farmers’ associations. In addition, the practical significance of this experience 
for the development of pulse production and the improvement of agricultural policy in Uzbekistan is substantiated.

Key words: pulse crops, agricultural policy, food security, Minimum Support Price (MSP), farms, agricultural market, 
electronic trading platform, agricultural infrastructure.
Аннотация. В данной статье проанализировано значение опыта зарубежных стран в развитии производства 
зернобобовых культур. В частности, изучены механизмы государственной поддержки производства зернобобовых 
культур в Индии, системы экономического стимулирования фермеров и рыночная инфраструктура. В исследовании 
рассмотрена роль минимальной поддерживающей цены (MSP), электронных торговых платформ, деятельности 
научно-исследовательских учреждений и фермерских ассоциаций. Также обосновано практическое значение 
данного опыта для развития производства зернобобовых культур и совершенствования аграрной политики в 
Узбекистане.

Ключевые слова: зернобобовые культуры, аграрная политика, продовольственная безопасность, минимальная 
поддерживающая цена (MSP), фермерские хозяйства, аграрный рынок, электронная торговая платформа, 
аграрная инфраструктура.

K I R I S H
Qishloq xo‘jaligi jahon iqtisodiyotida aholini oziq-ovqat mahsulotlari bilan ta’minlash, qishloq aholisi 

bandligini oshirish va milliy iqtisodiyot barqarorligini ta’minlashda muhim ahamiyatga ega sohalardan biri 
hisoblanadi. Ayniqsa, dukkakli don mahsulotlari aholi uchun yuqori ozuqa qiymatiga ega bo‘lgan oqsil manbai 
hisoblanib, oziq-ovqat xavfsizligini ta’minlashda alohida o‘rin tutadi.

Globallashuv sharoitida qishloq xo‘jaligi sohasida ilg‘or texnologiyalar, boshqaruv usullari va bozor 
mexanizmlari tez sur’atlarda rivojlanmoqda. Shu bois agrar siyosatni shakllantirishda xorijiy davlatlar tajribasini 
o‘rganish muhim ahamiyatga ega. Ayniqsa, dukkakli don mahsulotlarini yetishtirish bo‘yicha katta tajribaga ega 
davlatlardan biri bo‘lgan Hindiston tajribasi ilmiy va amaliy jihatdan muhim hisoblanadi.

Hindiston dunyodagi eng yirik dukkakli don ishlab chiqaruvchi mamlakatlardan biri bo‘lib, jahon ishlab 
chiqarishining taxminan 24–25 foizini ta’minlaydi. Bu mamlakatda dukkakli don mahsulotlari aholining asosiy 
ozuqa manbalaridan biri hisoblanadi va ularni yetishtirishni davlat tomonidan qo‘llab-quvvatlash mexanizmlari 
keng rivojlangan.

M A V Z U G A  O I D  A D A B I Y O T L A R  S H A R H I
Hindiston dunyodagi eng katta dukkakli don yetishtiruvchi davlatlardan biri bo‘lib, umumiy global ishlab 

chiqarishning taxminan 24–25 % ini tashkil etadi [1]. Dukkakli don ekinlari Hindistonning umumiy ekin 
maydonining katta qismida yetishtiriladi, ya’ni ular jami ekin maydonining 20 % atrofidagi bo‘lgan qismiga to‘g‘ri 
keladi [2].

Hosildorlik jihatidan Hindistonda dukkakli donlardagi o‘rtacha hosildorlik xalqaro o‘rtacha ko‘rsatkichlardan 
past, ammo vaqt o‘tishi bilan texnologik takomillashtirishlar va seleksiya ishlari orqali unda o‘sish kuzatilmoqda. 
Masalan, 2013–2014-yillarda 19.27 million tonna mahsulot taxminan 25 million ga maydonda yetishtirilgan [3]. 
Shu bois dukkakli donlar Hindistonning oziq-ovqat xavfsizligida muhim o‘rin tutadi [4]. Ular aholi uchun aqliy 
oqsil manbai, parhezga oid ratsionda yog‘siz bo‘lgan ekinlar bo‘lib, ayniqsa vegetarian tamoyillari kuchli bo‘lgan 
shtatlarda ahamiyatli sanaladi.

Dukkakli donlarni yetishtirishda markaziy va shtat darajasidagi qishloq xo‘jaligi departamentlari, ilmiy 
tadqiqot tashkilotlari (masalan, ICAR – Indian Council of Agricultural Research) muhim rol o‘ynaydi. ICAR yoki 
uning shu tarmoq tadqiqot instituti (masalan, Indian Institute of Pulses Research) seleksiya, genetik yaxshilash, 
texnologiyalarni tarqatish va mutasaddilar bilan hamkorlikda ish olib boradi. Davlat boshqaruvidan tashqari 
nodavlat boshqaruv ham barqaror rivojlanmoqda. Xususan, Hindiston dukkakli mahsulotlar yetishtiruvchilar 
uyushmasi (India Pulses and Grains Association (IPGA) [5]) dukkaklilar va donlarni savdo-iqtisodiy zanjiridagi 
bog‘liq tomonlarni birlashtirib, siyosatlarga takliflar beruvchi va bozor mexanizmlarini yaxshilashga qaratilgan 
faoliyat yuritadi. Shuningdek, kichik fermerlar konsersiumi (Small Farmers Agribusiness Consortium (SFAC) [6]) 
ham faoliyat yuritayotgan bo‘lib, u dukkakli don mahsulotlarini yetishtirishga ixtisoslashgan kichik va marginal 
fermerlarning agrobiznesga jalb qilinishini osonlashtirish, ularni savdo, marketing, texnik yordam kabi xizmatlar 
bilan qo‘llab-quvvatlashda ishtirok etadi. Bu kabi nodavlat tashkilotlar fermerlarga seminarlar, yangi navlarni 
keng tarqatish, texnologiyalarni tayyorlash, miqdoriy va sifat nazorati, bozordagi ma’lumotlar bilan ta’minlashda 
muhim bo‘lib xizmat qiladi.

Hindistonda dukkakli don ekinlari uchun minimal qo‘llab-quvvatlash bahosi (Minimum Support Price (MSP)) 
belgilash tartibi mavjud [7]. Hukumat fermerlarga mahsulotni MSP yoki bozordagi undan yuqori narxda sotish 
imkoniyatini beruvchi choralarni joriy qilmoqda. Masalan, yangi portallar va korxonalar fermerlarni MSP orqali 
qo‘llab-quvvatlashni kengaytirmoqda.

Milliy oziq-ovqat xavfsizligi doirasida Accelerated Pulses Production Programme (A3P) dasturi ishga 
tushirilgan bo‘lib, dukkakli don turlarida texnologiyalarni takomillashtirish, urug‘ ta’minotini yaxshilash va 
hosildorlikni oshirishga qaratilgan.

Shu bilan birgalikda infratuzilma va urug‘ ta’minoti kabi xizmatlarni ko‘rsatish orqali rag‘batlantiriladi. 
Xususan, davlat fermerlarga yuqori hosildor va kasalliklarga chidamli navlarning urug‘larini tayyor va 
sertifikatsiyalangan holda tarqatish, urug‘ ta’minotini kengaytirish, paxta texnikalari va sug‘orish vositalari kabi 
resurslarning fermerlarga yaqinlashtirilgan xizmatlarini yo‘lga qo‘ygan [8].

Undan tashqari Hindistonda hozirgi agrosiyosiy yetakchilikni saqlash va strategik rejalar ishlab chiqilgan. 
Masalan, «Self-sufficiency in pulses by 2030 [9]» (dukkaklilarda mustaqillikka erishish) strategiyasi hosildorlikni 
oshirish, maydonni kengaytirish va importni kamaytirish kabi maqsadlarni belgilagan.

T A D Q I Q O T  M E T O D O L O G I YA S I
Mazkur tadqiqotni amalga oshirishda qator ilmiy usullardan foydalanildi. Jumladan, qiyosiy tahlil usuli 

orqali Hindistonda dukkakli don mahsulotlarini yetishtirishni davlat tomonidan qo‘llab-quvvatlash mexanizmlari 
o‘rganildi va ularning samaradorligi baholandi. Shuningdek, statistik ma’lumotlarni tahlil qilish usuli orqali 
dukkakli don mahsulotlarini ishlab chiqarish hajmi, hosildorlik darajasi va bozor mexanizmlari o‘rtasidagi 
bog‘liqliklar o‘rganildi.

Tadqiqot jarayonida xalqaro tashkilotlar, ilmiy markazlar va davlat organlari tomonidan e’lon qilingan 
ma’lumotlar, tahliliy hisobotlar hamda internet manbalari o‘rganildi. Shuningdek, agrar siyosat, fermerlarni 
qo‘llab-quvvatlash mexanizmlari va agrar bozor infratuzilmasi bo‘yicha ilmiy adabiyotlar tahlil qilindi.

Ushbu usullar orqali dukkakli don mahsulotlarini yetishtirishni rivojlantirishda davlat siyosatining ahamiyati 
va xorijiy tajribaning amaliy ahamiyati ilmiy jihatdan asoslab berildi.

T A H L I L  V A  N A T I J A L A R
Hindistonda Minimum Support Price (MSP) tizimi qishloq xo‘jaligi bozorida narxlarni barqarorlashtirish va 

fermerlarni iqtisodiy xavflardan himoya qilishning asosiy mexanizmlaridan biri hisoblanadi. Bu tizim, ayniqsa, 
dukkakli don mahsulotlari (pulslar) uchun juda muhim, chunki ular bozorda narx o‘zgarishlariga sezgir va 
xalqaro savdoga bog‘liq.

Har yili Hindiston hukumati CACP (Commission for Agricultural Costs and Prices) orqali dukkakli don 
mahsulotlarining ishlab chiqarish xarajatlari, bozor sharoiti va fermerlar daromadini hisobga olib MSP ni 
belgilaydi. Narxni belgilashda urug‘lik va o‘g‘it xarajatlari, mehnat qiymati, sug‘orish va texnikadan foydalanish 
xarajatlari, bozordagi talab va taklif dinamikasi, xalqaro narx tendensiyalari va import-eksport siyosatlari kabi 
omillar hisobga olinadi.

Bundan ko‘zlangan maqsad fermerga minimal darajada daromad kafolatini ta’minlash va ishlab chiqarishni 
rag‘batlantirish sanaladi. Masalan, agar bir kilogramm moshning ishlab chiqarish xarajati 60 rupiya bo‘lsa, 
hukumat 75–80 rupiya atrofida MSP belgilashi mumkin.

Ahamiyatlisi MSP tizimi amalga oshishi uchun davlat tomonidan belgilangan agentliklar mahsulotni to‘g‘ridan-
to‘g‘ri fermerdan xarid qiladi. Jumladan, NAFED (National Agricultural Cooperative Marketing Federation of 
India) asosiy xarid qiluvchi va zaxira tashkiloti hisoblanadi. FPO (Farmer Producer Organizations) esa fermerlar 
guruhlari orqali to‘plam xaridlarni tashkil etadi. NCCF (National Cooperative Consumers Federation) ichki 
bozorda mahsulotni qayta taqsimlaydi. Fermer mahsulotni ushbu agentliklar orqali, agar bozordagi narx past 
bo‘lsa ham, MSP bo‘yicha sotishi mumkin.

Shuningdek, Hindiston hukumati dukkakli mahsulotlarni yetishtiruvchi fermerlar uchun e-NAM (National 
Agriculture Market) elektron savdo platformasini joriy etgan. Bu platformada fermerlar o‘z mahsulotini real 
vaqtda turli shtatlardagi xaridorlarga taklif qilishi mumkin.

Ushbu platforma indikator vazifasini bajaradi va MSP dan past narx taklif qilingan bo‘lsa, davlat agentligi 
mahsulotni to‘g‘ridan-to‘g‘ri xarid qiladi. Natijada fermerning bozorga chiqishidagi vositachilar soni kamayadi, 
narx shaffofligi ta’minlanadi, mahsulot sotish jarayonida korrupsiya ehtimoli qisqaradi.

Davlat tomonidan xarid qilingan dukkakli don mahsulotlari milliy strategik zaxiraga yo‘naltiriladi. Zaxiradan 
ichki bozorda narx keskin pasayib ketganda narxni ko‘tarish, oziq-ovqat xavfsizligini ta’minlash, katta 
shaharlarda aholiga arzon mahsulot taklif etish kabi maqsadlarda foydalanadi. Masalan, agar bir vaqtda narx 
keskin pasaysa, hukumat zaxiradan mahsulotni bozorga chiqarishni to‘xtatib, fermerlar mahsulotini yuqori 
narxda sotishga sharoit yaratadi.

Umuman olganda, MSP fermer uchun “saqlanish kafolati” vazifasini bajaradi, chunki u bozordagi narx 
o‘zgarishlaridan mustaqil ravishda minimal daromad olishini ta’minlaydi. Fermerga mahsulotni saqlash va 
keyin sotish uchun davlat omborlaridan foydalanish, hosildan oldin davlat tomonidan avans kreditlarini olish, 
bozordagi narxni kuzatib borish uchun elektron ma’lumot tizimidan foydalanish kabi qo‘shimcha imkoniyatlar 
beradi.

Hindistonning MSP tizimi O‘zbekistonda dukkakli don mahsulotlarini rivojlantirishda ham muhim tajriba 
bo‘lishi mumkin. Ayniqsa, fermerlar uchun minimal narx kafolatini joriy etish, elektron savdo platformalari orqali 
to‘g‘ridan-to‘g‘ri sotish tizimini rivojlantirish hamda davlat zaxiralarini tashkil etish va ulardan bozor barqarorligi 
uchun foydalanish yo‘nalishlarida Hindiston tajribasini chuqur o‘rganish maqsadga muvofiq.

X U L O S A  V A  T A K L I F L A R
Xulosa qilib aytganda, Hindiston tajribasi shundan dalolat beradiki, dukkakli don mahsulotlarini yetishtirishni 

samarali tashkil etish nafaqat ichki bozorda narx barqarorligini ta’minlaydi, balki mamlakatning oziq-ovqat 
xavfsizligiga ham katta hissa qo‘shadi. Bunda davlat tomonidan strategik rejalashtirish va minimal narx 
kafolatini berish mexanizmlari muhim ahamiyatga ega bo‘lib, ular fermerlarning iqtisodiy xavfini kamaytiradi 
hamda ishlab chiqarishni rag‘batlantiradi. Shuningdek, davlat va nodavlat tuzilmalar o‘rtasidagi hamkorlik, 
ilmiy tadqiqot muassasalari va fermer uyushmalari o‘rtasidagi integratsiya qishloq xo‘jaligini zamonaviy asosda 
rivojlantirishga xizmat qilmoqda.

Shuningdek, davlat subsidiyalari, soliq imtiyozlari va urug‘ ta’minoti bo‘yicha qo‘llab-quvvatlash choralari 
ishlab chiqarishdagi hosildorlik va sifatni oshirishga zamin yaratdi. Bu esa o‘z navbatida mamlakatimiz uchun 
mazkur tajribaning katta amaliy ahamiyatga ega ekanligini ko‘rsatadi. Ayniqsa, qishloq xo‘jaligida bozorni 
tartibga solish, minimal narx kafolatini joriy etish, elektron savdo tizimini kengaytirish va fermerlarni moliyaviy 
qo‘llab-quvvatlash yo‘nalishlarida ushbu tajribani o‘rganish mumkin. Hindiston modeli qo‘llanilgan holda 
mamlakatimizda dukkakli don mahsulotlarini yetishtirishni rivojlantirish nafaqat hosildorlikni oshirishga, balki 
qishloq joylarda aholi bandligini ta’minlash va oziq-ovqat xavfsizligini mustahkamlashga xizmat qiladi.

